
Útdráttur 

 

Hlutfall erlends starfsfólks á íslenskum vinnumarkaði hefur aukist mikið á undanförnum 

árum. Margt bendir til þess að staða þessa fólks á íslenskum vinnumarkaði einkennist af 

óöryggi, lágum launum, tíðum réttindabrotum og jaðarsetningu. Versnandi staða erlends 

starfsfólks hefur verið sýnileg í öðrum hátekjulöndum innan Evrópu og hafa fræðimenn 

fjallað um þá þróun út frá hugmyndum um svokallaða harkstétt (e. precariat) sem 

einkennist af ótryggum vinnuaðstæðum og bágum kjörum. Þessi þróun tengist 

misskiptingu á heimsvísu og breyttum áherslum vinnumarkaðarins um sveigjanlegt 

tímabundið vinnuafl. Þessar breytingar eru skoðaðar í samhengi við auknar vinsældir 

nýfrjálshyggjuhugmynda. Markmið ritgerðarinnar er að varpa ljósi á ólíka þætti sem hafa 

áhrif á stöðu erlends starfsfólks í íslensku samfélagi. Sjónum er beint að því hvernig 

hnattræna efnahagskerfið og umhverfið sem einkennir það hefur áhrif á breytingar sem 

eru að verða á íslenskum vinnumarkaði. Farið er yfir hvernig staðbundin orðræða og 

sjálfsmynd þjóðarinnar á þátt í að réttlæta þann ójöfnuð sem blasir við erlendu fólki og 

innflytjendum á Íslandi. Orðræða um erlent starfsfólk sem „vinnuafl“, áhersla á 

tungumálakunnáttu innflytjenda og hugmyndir Íslendinga um samfélag jafnaðar er sett í 

samhengi við útilokun og aðild innflytjenda. 

Inngangur 

Vinnutengdir fólksflutningar innan Evrópu hafa aukist á síðustu árum og áratugum. Ísland 

hefur ekki farið varhluta af því og er erlent starfsfólk fimmtungur af öllum starfandi á 

íslenskum vinnumarkaði nú á dögum. Reglulega berast fréttir af slæmum og 

ómannúðlegum aðstæðum og vinnuskilyrðum þessa hóps sem vinnur aðallega 

láglaunastörf. Margt bendir til þess að staða þeirra á íslenskum vinnumarkaði einkennist 

af óöryggi, lágum launum, tíðum réttindabrotum og jaðarsetningu. Versnandi staða 

erlends starfsfólks hefur verið sýnileg í öðrum hátekjulöndum innan Evrópu. Hún hefur 

verið sett í samhengi við aukna misskiptingu á heimsvísu og meiri áherslu 

vinnumarkaðarins á sveigjanlegt tímabundið vinnuafl.  

Markmið ritgerðarinnar er að varpa ljósi á ólíka þætti sem hafa áhrif á stöðu erlends 

starfsfólks í íslensku samfélagi. Sjónum er beint að því hvernig hnattræna efnahagskerfið 

og umhverfið sem einkennir það hefur áhrif á breytingar sem eru að verða á íslenskum 

vinnumarkaði. Farið er yfir hvernig staðbundin orðræða og sjálfsmynd þjóðarinnar á þátt 

í að réttlæta þann ójöfnuð sem blasir við erlendu fólki og innflytjendum á Íslandi. Farið er 

yfir stöðu bæði erlendra ríkisborgara og innflytjenda án þess að draga alltaf skýr skil þar 

á milli. Skilgreining Hagstofu Íslands (2019) um að innflytjandi er einstaklingur sem er 

fæddur erlendis og á foreldra, ömmu og afa sem eru líka fædd erlendis er höfð til 

hliðsjónar því til stuðnings. 

Ritgerðinni er skipt í sex meginkafla. Fyrstu þrír kaflarnir fjalla um kenningar sem 

gagnast til að skoða vinnutengda fólksflutninga. Í fyrsta kaflanum eru hugtökin 

hnattvæðing, nýfrjálshyggja og harkvinna (e. precarious work) skilgreind og sett í 

samhengi við eftirspurn vinnumarkaðarins eftir sveigjanleika og litlum launakostnaði. Í 

öðrum kafla er farið yfir feminískar kenningar um samtvinnun (e. intersectionality) og 

kynskiptan vinnumarkað, bæði hnattrænt og á Íslandi. Samtvinnun hefur verið mikið 

notuð innan mannfræðinnar og annarra greina félagsvísinda til að útskýra hvernig staða 

kvenna og karla mótast ekki einungis í gegnum kyn heldur á sama tíma af öðrum þáttum 

eins og stétt, þjóðerni og hugmyndum um kynþætti. Í þriðja kaflanum eru hugtökin 

kynþáttahyggja og nýrasismi skilgreind og fjallað um hvernig hugmyndafræði rasisma 

birtist í menningarlegum fordómum.  

Í fjórða kafla er farið yfir þá hugmyndafræði sem mótað hefur innflytjendastefnur og 

sameiginlegan vinnumarkað í Evrópu. Skoðað er hverjir hafa aðgang að íslenskum 

vinnumarkaði, hverjir ekki og af hverju. Í fimmta kaflanum er farið yfir stöðu erlends fólks 

á íslenskum vinnumarkaði og hvernig þróunin hefur verið síðustu ár. Fjallað er um 

jaðarsetningu erlends fólks, réttindabrot sem það verður fyrir, aukin umsvif harkvinnu og 

lagskiptingu á íslenskum vinnumarkaði.  

Í sjötta og síðasta kaflanum er fjallað um hvernig íslensk sjálfsmynd og orðræða í 

tengslum við innflytjendur hefur að einhverju leyti réttlætt ójöfnuð sem blasir við erlendu 

starfsfólki á íslenskum vinnumarkaði. Farið er yfir hvað það er sem skilgreinir íslenska 

sjálfsmynd og hvernig það hefur áhrif á útilokun og aðild innflytjenda. 

1 Hnattrænt umhverfi fólksflutninga 

Mannfræðingar hafa rannsakað fólksflutninga í hnattrænu og staðbundnu samhengi með 

áherslu á hvernig innflytjendur fá aðgang að samfélaginu og á hvaða hátt þeir eru 

útilokaðir. Einnig hefur athyglin beinst að rannsóknum á atbeina þeirra og hvernig 

þverþjóðlegum tengslum þeirra er háttað (Eriksen, 2010b). Í ljósi þeirrar aukningar sem 

orðið hefur á vinnutengdum fólksflutningum hérlendis og annars staðar í Evrópu hefur 

sjónum verið beint að hnattræna efnahagskerfinu og því umhverfi sem einkennir það. 

Hugtökin hnattvæðing og nýfrjálshyggja hafa verið nytsamleg til að útskýra það umhverfi 

sem skapast hefur í kringum vinnutengda fólksflutninga í Evrópu (Anderson, 2010).  

Hnattvæðing samkvæmt Eriksen (2010b) hefur stuðlað að auknum hreyfanleika fólks, 

hluta, fjármagns og hugmynda. Það hefur gerst samhliða aukinni tækniþróun, bæði í 

samgöngum og samskiptaleiðum sem aukið hefur á tengsl heimsins. Áberandi 

birtingarmynd hnattvæðingarinnar er nýfrjálshyggjan sem henni fylgir. Mannfræðingar 

hafa skoðað hana sem áhrifavald í mótun kerfisbundinna breytinga á 

vinnumarkaðslíkaninu og innflytjendastefnum. Nýfrjálshyggja vísar til hugmynda 

hagfræðinga um frjálsan heimsmarkað þar sem afskiptum ríkisins er haldið í lágmarki með 

það að markmiði að auka tækifæri fyrirtækja og stofnana til auðsöfnunar (Standing, 

2011). Samkvæmt Anderson (2010) hefur vöruvæðing fólks, vinnu, hugmynda og staða 

verið áberandi einkenni hnattvæðingar. Það hefur gert það að verkum að reglugerðir, 

fyrirtæki og stofnanir hafa í auknum mæli litið á fólk sem starfar á vinnumarkaði með 

hlutlægu sjónarhorni sem lúta þurfi lögmálum markaðshagkerfisins. Hnattræna 

efnahagskerfið með áhrifum nýfrjálshyggjunnar hefur því mótað breyttar áherslur 

vinnumarkaðarins um sveigjanleika og lítinn launakostnað. Ein af afleiðingum þessarar 

stefnu er aukning í harkvinnu starfsfólks og aukin umsvif starfsmannaleigna sem sérhæfa 

sig í framboði á erlendu starfsfólki í hátekjulöndum í Vestur-Evrópu (Friberg, 2016). Þetta 

hefur leitt til nýrra leiða í skipulögðum vinnutengdum fólksflutningum sem þjónar þeim 

tilgangi að koma til móts við eftirspurn vinnumarkaðarins, bæði á Íslandi og annars staðar 

í Evrópu, eftir starfsfólki í tímabundin láglaunastörf.  

Hugtakið harkvinna er í auknum mæli notað meðal mannfræðinga sem rannsaka 

breytingar á vinnumarkaði og vinnutengda fólksflutninga. Aðaleinkenni harkvinnu er 

sveigjanleikinn sem gegnsýrir alla þætti tengda henni og er beint svar við ákalli fyrirtækja 

um vinnumarkað í anda hugmyndafræði nýfrjálshyggjunnar. Tilvist fólks í harkstéttinni (e. 

precariat) er þannig skilgreint út frá hagsmunum auðvaldsins og það tilneytt til að 

aðlagast því sem kallað er eftir hverju sinni (Anderson, 2010). Standing (2011) hefur verið 

áberandi í umræðunni um harkstéttina og í bók sinni Precarity, The New Dangerous Class 

skoðar hann hana sem hnattrænt fyrirbæri og skilgreinir út frá marxískum kenningum um 

stétt og félagslega lagskiptingu. Félagsleg lagskipting vísar til stigveldis innan samfélaga 

þar sem fólk hefur mismikil áhrif og völd í samfélaginu sem erfast milli kynslóða (Eriksen, 

2010). Það sem hins vegar skilur harkstéttina frá öðrum stéttum er að fólk innan hennar 

finnur ekki fyrir sömu samstöðu og tíðkast hefur innan annarra stétta. Standing (2011) 

leitar skýringar á því í firringu fólks í harkstéttinni frá eigin atbeina og möguleika á að hafa 

vald yfir eigin lífi og samfélagi. Það endurspeglast í óljósum tengslum við vinnuveitanda 

og samstarfsfólk ásamt félagslegri einangrun. Neilson og Rossister (2008) hafa skoðað 

harkvinnu sem pólitískt hugtak og lagt áherslu á að heildræn sýn á hugtakið sé mikilvæg. 

Þeir gagnrýna áhersluna á að skilgreina harkstéttina aðeins út frá marxískum hugmyndum 

um framleiðsluhætti og efnahagsstöðu og telja að falla þurfi frá þeirri hugmynd að 

harkvinna sé undantekningin og svokallaður fordismi reglan í kapítalísku hagkerfi. 

Hugtakið fordismi vísar til fjöldaframleiðslu og aukinnar neyslu sem iðnbyltingin hafði í 

för með sér og var áberandi í bílaverksmiðju Henry Ford. Vinnuskilyrðin sem einkenna 

fordisma eru aðskilnaður vinnu og heimilis, lífvænlegt kaup og að réttindi starfsfólks eru 

tryggð í lögum. Samkvæmt þeim hafa skilgreiningar sem einblína á marxískar hugmyndir 

gert það að verkum að harkvinna hefur misst gildi sitt sem pólitískt afl sem hvatti til 

félagslegra umbóta. Í ljósi fjölbreytileika harkstéttarinnar, bæði efnahagslega og 

félagslega, hafa marxískar kenningar sem einblína á efnahagsstöðu ekki stuðlað að 

samsömun innan stéttarinnar. Auk þess líta þeir svo á að án þess að viðurkenna harkvinnu 

sem normið í kapítalísku hagkerfi sé hætta á að ákall eftir umbreytingum missi marks. Það 

sem þessar misjöfnu áherslur eiga sameiginlegt er að líta á harkvinnu sem hnattrænt 

fyrirbæri í framlínu breytinga sem eru að eiga sér stað á vinnumarkaði. 

Harkstéttir eru langt frá því að vera einsleitar og geta tekið á sig margar 

birtingarmyndir, bæði jákvæðar og neikvæðar. Innan þess er fólk í hinum ýmsu 

verktakastörfum auk starfa innan deilihagkerfisins. Airbnb, Uber og fleira flokkast undir 

harkvinnu enda einkennast þau störf af sveigjanleika og óljósri formgerð (Standing, 2011). 

Í þessari ritgerð verður einblínt á erlent starfsfólk í harkvinnu og er það sá hópur sem er 

líklegastur til að verða fyrir barðinu á brotastarfsemi á vinnumarkaði og lélegum 

lífsskilyrðum. Mannfræðingar hafa varpað ljósi á þá þætti sem stuðla að mismunun 

erlends starfsfólks á vinnumarkaði. Áberandi þáttur í því er hvernig bæði samfélagið og 

oft á tíðum innflytjendurnir sjálfir líta á starf sitt sem tímabundið. Í því hugarástandi 

skapast meiri líkur á réttindarbrotum, lágum launum og lélegum vinnuskilyrðum sem oft 

á tíðum eru viðvarandi og til langtíma. Harkstéttin hefur bæði verið áberandi innan svarta 

efnahagskerfisins og þess formlega. Samkvæmt Anderson (2010) er algengt að „ólöglegir“ 

innflytjendur, þeir sem ekki hafa atvinnuleyfi, starfi á svarta markaðnum. Í þeim 

aðstæðum skapast aukin hætta á misbeitingu og kúgun þar sem vinnuveitendur þurfa 

ekki að fylgja lögum um vinnuréttindi starfsfólks. Mannfræðingar hafa skoðað það í 

samhengi við kerfislægt ofbeldi og hvernig valdhafar flokka þá æskilegu frá þeim 

óæskilegu (Eriksen, 2010a). Á formlega vinnumarkaðnum hefur athygli fræðimanna 

beinst að starfsmannaleigum sem afsprengi hnattræna hagkerfisins. Starfsmannaleigur 

hafa aukið umsvif sín hérlendis og annars staðar í heiminum og stuðlað að langtíma 

óöryggi og versnandi vinnuaðstæðum starfsfólks (Friberg, 2016; Anna Wojtynska og 

Unnur Dís Skaptadóttir, 2019). 

Í þessari ritgerð er hnattvæðing og nýfrjálshyggja notuð til að varpa ljósi á þær 

breytingar sem hafa orðið á vinnumarkaði og fólksflutningum innan Evrópu. Fjölgun 

erlends starfsfólks í harkvinnu verður skoðuð í staðbundnu samhengi Íslands. Skoðað 

verður hvernig einkenni harkvinnu; sveigjanleiki, óöryggi, lág laun, tíð réttindabrot og 

óljós formgerð birtast á íslenskum vinnumarkaði. Áhersla verður lögð á aðferð 

mannfræðinnar sem miðar að því að skoða það staðbundna í tengslum við það hnattræna 

og þannig varpa ljósi á þá þætti sem hafa áhrif á stöðu innflytjenda á íslenskum 

vinnumarkaði. 

2 Kynjaskiptur vinnumarkaður og samtvinnun 

Verkaskipting kynjanna hefur verið áberandi í samfélögum manna allt frá örófi alda. Það 

hefur skýrst af hugmyndum eðlishyggjunnar þar sem kynin eru sögð hafa mismunandi 

eiginleika og tilgang. Í gegnum hugmyndafræði karlaveldisins hefur nútíma 

vinnumarkaður viðhaldið kynjaskiptingu á bæði táknrænan og kerfisbundinn hátt 

(Eriksen, 2010b). Kynjaslagsíða á vinnumarkaði hefur því verið hnattrænt fyrirbæri innan 

kapítalíska hagkerfisins þar sem konur hafa fengið lægri laun og lakari félagslega stöðu en 

karlar. Mills (2003) bendir á hvernig hnattræna auðvaldið græðir á hugmyndafræði 

yfirráða karla sem á þátt í því að lækka launakostnað kvennastarfa sem eru á 

kerfisbundinn hátt vanmetin. Hún setur það í samhengi við hnattræna fólksflutninga og 

hvernig innflytjendur, karlar jafnt sem konur, starfa í láglaunastörfum sem eru skilgreind 

sem kvenlæg og óverðug störf. Hnattrænir fólksflutningar hafa endurspeglað 

kynjaskiptingu vinnumarkaðarins og því er mikilvægt að skoða stöðu innflytjenda ekki 

einungis út frá þjóðerni heldur líka kyni og stétt.  

Feminíska kenningin um samtvinnun (e. intersectionality) hefur verið áberandi þegar 

mannfræðingar skoða hnattræna fólksflutninga og þann flókna veruleika sem 

innflytjendur búa við. Samtvinnun stendur fyrir það að bera þurfi saman hinar ýmsu 

félagslegu stöður sem einstaklingur og sjálfsmynd hans tilheyra. Í rannsóknum á 

fólksflutningum hafa flokkarnir kyn, stétt, kynþáttur og þjóðerni verið mikið notaðir. 

Þessir flokkar eiga allir þátt í því að móta sjálfsmynd einstaklings og stöðu hans í 

samfélaginu. 

Kenningin um samtvinnun kom fram á sjónarsviðið sem gagnrýni við þá feminísku 

áherslu að allar konur gætu samsamað sig innan eins félagslegs flokks og skilgreiningar á 

því hvað þýddi að vera kona. Samkvæmt Crenshaw (1991) horfði sjálfsmyndapólitík 

kvenna innan feminískra fræða fram hjá þeim fjölbreytileika sem fannst innan hópsins og 

missti því marks þegar veruleiki kvenna var rannsakaður. Í ljósi þess andrúmslofts sem 

ríkti í Bandaríkjunum þar sem kynþáttafordómar spiluðu stóran þátt í því að mismuna 

svörtum konum kerfisbundið, á táknrænan hátt og með beinum hætti, var nauðsynlegt 

að innleiða fleiri þætti sem höfðu áhrif á stöðu kvenna í samfélaginu. Feminíska kenningin 

um samtvinnun leit því á lagskiptan veruleika og valdamismun sem skýrðist ekki aðeins út 

frá kyni heldur líka kynþætti, kynhneigð, stétt og þjóðerni. Það hafði í för með sér að 

fræðasamfélag feminísta, að fordæmi Crenshaw, fór að skoða hvað það þýddi að vera 

kona í mismunandi sögulegu samhengi og valdamismuninn sem var fólginn í því (Brah og 

Phoenix, 2004). Samtvinnun hefur verið notuð innan mannfræðinnar til þess að gera 

flóknum veruleika kvenna betur skil og varpa ljósi á hvernig hinir misjöfnu félagslegu 

flokkar eiga þátt í að móta sjálfumleika og líf kvenna út um allan heim.  

Þessi kenning hefur verið notuð samhliða sjálfsmyndapólitík til að varpa ljósi á 

hnattræna vinnumarkaðinn sem skiptist eftir kyni, þjóðerni og stétt. Þetta hnattræna 

fyrirbæri hefur verið vel sýnilegt á Íslandi og samkvæmt Unni Dís Skaptadóttur (2015) voru 

fólksflutningar til Íslands fyrir og eftir hrun mótaðir af kynjaskiptingu sem var áberandi í 

mannvirkjagerð, umönnunarstörfum, framleiðslu og ferðamannaþjónustu. Í greininni 

„Gendered Migration in Turbulent Times in Iceland“ (2013) varpa höfundar ljósi á það 

hvernig stétt tengist þjóðerni þar sem innflytjendur frá Austur-Evrópu og Asíu, sem eru 

menntaðir og hæfir, festist í störfum sem eru skilgreind sem óæðri og þarfnast lítillar 

hæfni. Napierala og Wojtynska (2017) setja það í samhengi við tilfærslu sem orðið hefur 

á íslenskum vinnumarkaði þar sem erlendar konur starfa í auknum mæli í láglaunastörfum 

innan kvennastéttarinnar á meðan innfæddar konur hafa færst í betur launuð og virt 

störf. Kyn, stétt og þjóðerni spila því stóran þátt í þeirri félagslegu stöðu og lífi þeirra 

innflytjenda sem starfa á íslenskum vinnumarkaði.  

 

 

 

 

 

 

 

 



13 

3 Kynþáttahyggja og nýrasismi 

Hugtakið kynþáttur vísar til flokkunar mannkynsins í hópa eftir erfðafræðilegum 

einkennum. Vísindamenn hafa hafnað þessari flokkun líkamlegra einkenna, meðal annars 

þar sem líkamlegur munur einstaklinga innan skilgreindra hópa er meiri en munurinn milli 

hópa. Mannfræðin hefur þess vegna skoðað kynþáttahyggju sem menningarlegt og 

félagslega skapað hugtak sem er sýnilegt í staðbundinni orðræðu og hugmyndafræði 

ýmissa samfélaga. Skilgreiningin á kynþáttahyggju er því ekki með tilvísun í líffræðilega 

skiptingu mannkynsins heldur táknræna skiptingu sem er sköpuð í gegnum 

hugmyndafræði yfirburða og í tengslum við valdamun (Eriksen, 2010a). Hugtakið 

nýrasismi kom fram á sjónarsviðið á seinni hluta síðustu aldar þar sem áhersla á 

líffræðilegan mun vék fyrir áherslu á menningarlegan mun. Þessi nálgun hefur skipað sér 

sess innan mannfræðinnar og er notuð til að útskýra aðskilnað, staðalímyndir og útilokun 

innflytjenda um allan heim (Balibar, 2002).  

Tvíhyggjan sem skiptir fólki eftir húðlit hefur frá nýlendutímanum verið mest áberandi 

afurð rasisma, bæði í kenningarlegum greiningum og samfélagsumræðu. Samkvæmt 

Grosfoguel, Oso og Christou (2015) hefur það leitt til þess að erfitt hefur verið að 

samsama aðrar birtingarmyndir rasisma innan hugtakarammans. Skiptar skoðanir eru um 

hvort menningarlega fordóma líkt og fordóma gagnvart múslimum (e. Islamophobia) og 

útlendingahatur (e. xeniphobia) eigi að flokka meðal kenninga rasisma. Balibar (2002) 

færir rök fyrir því að í seinni heimsstyrjöldinni hafi tilfærsla orðið þar sem rasismi færðist 

frá hugmyndum um líffræðilegan mun yfir í menningarlegan og trúarlegan mun sem 

endurspeglaðist í gyðingahatri og þeim hræðilega eftirleik sem það hafði. Hann vísar því 

til þess að nýrasismi eða rasismi án kynþáttar sé í raun ekki eins byltingarkennd hugmynd 

og margir vilji meina. Grosfoguel, Oso og Christou (2015) leggja áherslu á það að til þess 

að geta flokkað rasisma ekki aðeins út frá kynþáttahugmyndum heldur líka 

menningarlegum mun sé nauðsynlegt að rýna í skilgreiningar á rasisma. Samkvæmt þeim 

er rasismi hugmyndakerfi sem viðheldur valdastiga heimsins í gegnum hnattræn kerfi 

kapítalisma, karlaveldis og nýlenduhyggju. Þegar rasismi er skilgreindur á þennan hátt 

opnast möguleikar á að einblína á afleiðingar rasisma og hvernig fólk víðs vegar um heim 

er beitt ofbeldi og mismunun í gegnum þær hugmyndir. Tvíhyggjan um svarta og hvíta 

með vísun í kynþátt víkur fyrir tvíhyggju um æðri og óærði í menningarlegu samhengi sem 

er viðhaldið í gengum valdaskiptingu heimsins.  

Nýrasismi getur varpað ljósi á þá orðræðu sem skapaðist hér á landi í kjölfar fjölgunar 

innflytjenda. Sú umræða er sett í samhengi við hugmyndir Íslendinga um sakleysi 

þjóðarinnar í tengslum við rasisma, líkt og Kristín Loftsdóttir (2015) sýnir fram á, auk þess 

að innflytjendastefna Evrópu er skoðuð sem birtingarmynd rasisma. 

4 Innflytjendastefnur og sameiginlegur vinnumarkaður í Evrópu 

Mannfræðingar hafa skoðað hvernig alþjóðlegar reglugerðir og stefnur í Evrópu hafa 

endurspeglað ójöfnuð og aðgreiningu í þverþjóðlegu samhengi. Í því hefur falist að skoða 

hverjir það eru sem hafa óhindraðan hreyfanleika milli landamæra og hverjir ekki og 

hvaða hvatar liggja þar að baki (Eriksen, 2010b). Frá sjónarhorni mannfræðinnar hafa 

innflytjendamál á síðustu áratugum varpað ljósi á þverstæðu hnattvæðingarinnar þar sem 

hugmyndir, vörur og fjármagn streyma óhindrað milli landa en höft eru sett á hreyfanleika 

meirihluta fólks. Þessi þverstæða hefur líka endurspeglast í félagslegum mörkum innan 

samfélaga þar sem jaðarsetning og mismunun innflytjenda virðist vera reglan frekar en 

undantekningin og því hafa hugmyndir um samlögun á tímum hnattvæðingar ekki orðið 

að veruleika (Eriksen, 2010b; Fassin, 2011). Til þess að fá heildarmynd af stöðu 

innflytjenda á Íslandi er nauðsynlegt að rýna í það hverjir hafa aðgang að íslenskum 

vinnumarkaði og hvaða hugmyndafræði það endurspeglar.  

Í greininni „Policing Borders, Producing Boundaries. The Govermentality of 

Immigration in Dark Times“ notar Fassin (2011) kenningu Foucault um stjórnvaldstækni 

(e. govermentality) til að varpa ljósi á löggæslu landamæra og félagsleg mörk (e. 

boundaries) sem einkenna innflytjendamál í Vestur-Evrópu og Norður-Ameríku. Hugtakið 

stjórnvaldstækni hefur verið notað til að skýra hvernig valdhafar framfylgja yfirráðum yfir 

þegnum sínum í gegnum flókið skrifræði, löggæslu, lög og reglur. Auk þess hefur það nýst 

til að varpa ljósi á hvernig valdbeitingin sem fyrirfinnst í þeirri hugmyndafræði er 

náttúrugerð og skynjuð sem eðlileg og rökræn. Fassin (2011) bendir á hvernig 

innflytjendamál breytast í tíma og rúmi í takt við efnahagslega stöðu þjóða, 

samfélagsanda og hinar ýmsu togstreitur. Eftir síðari heimsstyrjöldina þegar byggja þurfti 

upp stóran hluta Evrópu voru landamæri álfunnar tiltölulega opin þar sem mikil þörf var 

á starfsfólki. Félagslegu mörkin voru hins vegar mjög lokuð þar sem innflytjendur voru 

jaðarsettir og þurftu að þola mikla mismunun, bæði á vinnumarkaði og félagslega. Nú á 

síðari áratugum hefur hreyfanleiki yfir landamæri Evrópu orðið torfærari fyrir bróðurpart 

mannkynsins og því hefur verið talað um múr í kringum vestrið (e. wall around the West). 

Sökum þess hefur orðið erfiðara fyrir fólk í hnattræna suðrinu að fá vegabréfsáritanir til 

að komast til Evrópu auk þess sem að erfitt getur reynst að verða sér út um dvalarleyfi 

þegar á áfangastað er komið. Landamærareglugerðir og eftirlit heldur velli þrátt fyrir 

breytingar í staðbundnum stjórnmálum og hefur því flokkunarkerfið sem sigtar út þá 

æskilegu frá þeim óæskilegu öðlast rökrænan sess í innflytjendastefnum Vesturlanda. Það 

endurspeglar áhrifamátt stjórnvaldstækninnar í að hylma yfir misrétti sem eitthvað 

röklegt og skynsamlegt enda eini tilgangur múrsins að hamla fólksflutningum frá 

hnattræna suðrinu. Fassin (2011) leitar skýringa á múrnum í öryggisvæðingunni og 

pólitískri togstreitu sem skapaðist í Evrópu vegna siðafárs í tenglum við islam og aukinn 

flóttamannastraum auk sögulegs samhengis nýlenduhyggjunnar. Þessi skýring á breyttri 

innflytjendastefnu endurspeglar hugmyndafræði rasisma, samkvæmt skilgreiningum 

Grosfoguel, Oso og Christou (2015), þar sem fordómar gegn múslimum og 

útlendingahatur ala á hugmyndum um óyfirstíganlegan menningarmun sem leiða til 

skerðingar á frelsi fólks og kerfisbundinnar mismununar.  

Á meðan stór hluti mannkynsins er útilokaður frá Evrópu hafa alþjóðlegar stofnanir 

innan Evrópu stuðlað að auknum hreyfanleika fólks milli landa í álfunni. Þar hefur 

sameiginlegur vinnumarkaður innan Evrópska efnahagssvæðisins og Evrópusambandsins 

haft mest áhrif. Vinnutengdir fólksflutningar urðu sérstaklega áberandi í efnahagslegum 

uppgangi á síðari hluta tuttugustu aldar, bæði meðal fólks utan Evrópu og innan. Árið 

2004 fengu átta lönd frá Mið- og Austur-Evrópu inngöngu í Evrópusambandið; Eistland, 

Lettland, Litháen, Pólland, Slóvakía, Slóvenía, Tékkland og Ungverjaland, og árið 2007 

fengu tvö lönd til viðbótar inngöngu; Búlgaría og Rúmenía. Það hafði í för með sér að 

fólksflutningar jukust innan Evrópu á kostnað þeirra utan Evrópu (Standing, 2011). 

Algengt hefur verið að fólk flytjist frá lágtekjulöndum þar sem atvinnuleysi er mikið til 

hátekjulanda þar sem atvinnuleysi er lítið (Anderson, 2010; Standing, 2011). 

Fólk frá þessum nýju löndum Evrópusambandsins hefur verið áberandi á 

vinnumarkaði í Vestur-Evrópu og samkvæmt Anderson (2010) er meirihluti þess ráðinn í 

láglaunastörf á sviði byggingariðnaðar, umönnunar og framleiðslu. Á árunum 2004–2011 

höfðu meira en 600.000 manns frá þessum löndum starfað á norrænum vinnumarkaði 

(Friberg og Eldring, 2013). Ástæður þessa fjölda eru margþættar en í grunninn felast þær 

í þeim mikla mun sem er á lífskjörum milli þessara landa og Norðurlandanna. Í skýrslu 

Friberg og Eldring (2013) kemur fram að atvinnuleysi í heimalandinu, landfræðileg staða 

þess miðað við komuland og tilvist félagsnets á áfangastað séu allt áhrifaþættir í ákvörðun 

fólks um að flytja milli landa. Samkvæmt þeim hefur atvinnuleysi í heimalandi meiri áhrif 

á ákvörðun um að flytja búferlum heldur en launamunur milli landa. Það þýðir að staðan 

í heimalandinu orsakar fremur búferlaflutninga heldur en lífskjör í komulandinu. 

Mannfræðingar hafa skoðað ástæður búferlaflutninga ekki aðeins út frá efnahagslegum 

ástæðum heldur líka í menningarlegu og persónulegu tilliti. Þar hafa hugmyndir um 

nútímavæðingu og sjálfsmyndarsköpun í gegnum neyslu spilað stóran þátt auk þess að 

áhersla er lögð á að ákvörðunarferlið sé marglaga og mismunandi eftir einstaklingum 

(Eriksen, 2010a).  

Hnattrænt fyrirbæri fólksflutninga innan Evrópu og aukin aðkoma innflytjenda á 

sameiginlegum vinnumarkaði hefur verið til hagsbóta fyrir efnahag Norðurlandanna 

(Friberg og Eldring, 2013). Í ljósi þess að hnattræn misskipting er að aukast og 

þjóðernisöfgar fara vaxandi víðs vegar um heim er mikilvægara en ella að varpa ljósi á 

undirliggjandi þætti tengda fólksflutningum. Í því samhengi benda Lillie og Greer (2007) á 

að ástæður þess að Evrópusambandið hóf stefnumörkun til að opna vinnumarkaðinn hafi 

verið vegna hagsmuna fyrirtækja þar sem hugmyndir nýfrjálshyggjunnar um sveigjanlegt 

vinnuafl voru háværar. Þetta rímar við hugmyndir Fassin (2011) um hvernig 

innflytjendastefnur breytast í tíma og rúmi út frá hagsmunum valdhafa samfélagsins. 

Þessar grunnbreytingar voru því ekki hugsaðar með tilliti til mannréttinda fólksins sem 

flutti milli landa vegna vinnu. Það hefur gert það að verkum að á meðan sameiginlegi 

vinnumarkaðurinn hefur skapað tækifæri fyrir marga hefur hann líka stuðlað að veikri 

stöðu innflytjenda sem verða fyrir barðinu á auknum umsvifum harkvinnu og alvarlegum 

réttindabrotum (Lillie og Greer, 2007; Standing, 2011) .  

Mannfræðingar og aðrir fræðimenn hafa beint athygli sinni að því hvernig staða 

innflytjenda er í komulandinu og hvort hagsmunum þeirra sé gætt á vinnumarkaði fremur 

en að beina sjónum að því hvernig hagsmunum fyrirtækjanna er gætt (Anderson, 2010; 

Friberg, 2016; Standing, 2011). Samkvæmt skýrslu Friberg og Eldring (2013) um norræna 

vinnumarkaðinn eru margar alvarlegar áskoranir sem þarf að takast á við til að tryggja 

viðunandi stöðu innflytjenda á vinnumarkaði. Félagslegt undirboð þar sem 

atvinnurekendur leita að leiðum til að spara í rekstri og brjóta á réttindum starfsfólks með 

óásættanlegu vinnuumhverfi og launum sem standast ekki lágmarkskröfur kjarasamninga 

hefur verið algeng afleiðing opna vinnumarkaðarins. Verkalýðsfélögum hefur gengið 

erfiðlega að fylgja eftir breytingum og auknu flæði erlends vinnufólks á staðbundna 

vinnumarkaði þar sem reglugerðum og eftirliti er ábótavant. Það gerist í umhverfi 

nýfrjálshyggjunnar þar sem stjórnvöld og stofnanir bregðast við fyrirbærum sem nú þegar 

eru orðin vandamál vegna þess að drifkraftur breytinga er frá auðvaldinu en ekki 

stjórnvaldinu (Standing, 2011). Anderson (2010) setur stöðu erlends verkafólks á 

sameiginlega vinnumarkaðnum innan Evrópu í samhengi við hnattræna misskiptingu sem 

gerir það að verkum að innflytjendur eru tilbúnir til að taka við störfum sem innfæddir 

myndu ekki sætta sig við. 

Undirliggjandi hvatar heimsskipulagsins endurspeglast í reglugerðum tengdum 

fólksflutningum innan og til Evrópu. Hagsmunir fyrirtækja eru hafðir að leiðarljósi í 

alþjóðlegu samstarfi í gegnum Evrópska efnahagssvæðið sem auðveldar vinnutengda 

fólksflutninga milli Evrópulanda. Rasismi hefur áhrif á landamæraeftirlit og reglugerðir 

sem hamla fólksflutningum frá hnattræna suðrinu til Evrópu. Það eru þessir hvatar sem 

gera það að verkum að innflytjendum út um allan heim er kerfisbundið mismunað og 

mannréttindi þeirra ekki virt. Til þess að skoða innflytjendur sem starfa á Íslandi er 

hnattræna samhengið mikilvægt. Staðbundin viðbrögð eins og tilraunir 

verkalýðshreyfingarinnar til að sporna við brotastarfsemi á vinnumarkaði og hvernig 

innflytjendur bregðast við stöðu sinni eru svar við þessu heimsskipulagi og óréttlætinu.  

5 Innflytjendur á íslenskum vinnumarkaði 

Undanfarin ár hefur verið ör vöxtur í ferðaþjónustu og byggingariðnaði á Íslandi sem hefur 

leitt til hraðrar fjölgunar á erlendu starfsfólki. Í skýrslu Alþýðusambands Íslands: Íslenskur 

vinnumarkaður 2019: Erlent launafólk og brotastarfsemi á vinnumarkaði frá ágúst 2019 

kemur fram að erlendir ríkisborgarar eru fimmtungur allra starfandi á íslenskum 

vinnumarkaði. Innflytjendur á Íslandi eru 14% mannfjöldans og eru Pólverjar lang 

fjölmennastir, um það bil 40%, og Litháar þar á eftir í kringum 6%. (Hagstofa Íslands, 

2019). Innflytjendum sem koma frá löndum utan Evrópu hefur líka fjölgað en ekki eins 

hratt. Það skýrist af því að erfiðara er fyrir þá að verða sér út um atvinnuleyfi á Íslandi 

vegna áherslubreytinga stjórnvalda árið 2006 þegar fólk frá Evrópska efnahagssvæðinu 

fékk forgang á íslenskan vinnumarkað. Stór hluti innflytjenda hér á landi starfar í 

láglaunastörfum í ferðaþjónustu, byggingariðnaði, framleiðslu og umönnunarstörfum 

(Kristín Loftsdóttir og Unnur Dís Skaptadóttir, 2019). Margt bendir til þess að staða þeirra 

á íslenskum vinnumarkaði sé lituð af jaðarsetningu, réttindabrotum og auknum umsvifum 

harkvinnu (Alþýðusamband Íslands [ASÍ], 2019a). Á þessum tiltölulega stutta tíma sem 

fólksflutningar hafa verið áberandi á Íslandi hafa kynjahlutföll og fjöldi þeirra sem koma 

hingað verið breytileg á milli ára. Þar hefur efnahagslegi uppgangurinn í byrjun aldarinnar 

og svo efnahagshrunið árið 2008 spilað stóran þátt í breytingum á mynstri fólksflutninga 

til Íslands (Skaptadóttir, 2015).  

Fólksflutningar til Íslands jukust í kjölfar samnings um Evrópska efnahagssvæðið (EES) 

árið 1994 og aftur árið 2006 þegar nýju Evrópusambandsríkin fengu aðgang að íslenskum 

vinnumarkaði. Hlutfall innflytjenda á Íslandi fór úr um það bil 2% árið 1994 í 8,1% árið 

2008 og þar af var mest fjölgun innflytjenda frá Mið- og Austur-Evrópu (Skaptadóttir, 

2015). Þessi mikla fjölgun var rakin til þess að mikil eftirspurn var eftir starfsfólki í 

mannvirkjagerð auk þess sem störfum innan þjónustugeirans fjölgaði. Á þessum árum 

efnahagslegu uppsveiflunnar var atvinnuleysi meðal innflytjenda nánast óþekkt enda 

mikið af störfum í boði, bæði vegna fjölgunar starfa en líka vegna bættrar stöðu innfæddra 

sem sóttu ekki í ákveðin láglaunastörf. Samkvæmt Unni Dís Skaptadóttur (2015) var 

hagstæð staða krónunnar mikilvægur þáttur í ákvörðun fólks að starfa á Íslandi og 

atvinnuleysi í heimalandinu var því ekki eini hvatinn bak við fólksflutninga á þessum tíma 

líkt og aðrar rannsóknir hafa haldið fram. Sterk staða krónunnar gerði það að verkum að 

laun á Íslandi voru meðal þeirra hæstu í heimi sem auðveldaði mörgum innflytjendum að 

sjá fyrir fjölskyldum í heimalandinu með mánaðarlegum peningasendingum. Í rannsókn 

Unnar Dísar Skaptadóttur (2015) sáu flestir dvöl sína á Íslandi sem tímabundna en þar 

sem það var þörf fyrir starfsfólk og auðvelt var að verða vinum og fjölskyldu út um vinnu 

lengdu margir dvölina. Það rímar við áherslu Anderson (2010) um að skilgreina 

innflytjendur óháð lengd dvalar þar sem plön breytast og margir enda á að ílengjast. 

Efnahagshrunið árið 2008 hafði mikil áhrif á íslenskt samfélag og vinnumarkaðinn þar 

sem fjöldi fyrirtækja fór í gjaldþrot og atvinnuleysi jókst til muna. Innflytjendur fóru ekki 

varhluta af afleiðingum hrunsins og atvinnuleysi hjá þeim var hlutfallslega meira en hjá 

innfæddum. Skýringar á því er meðal annars að finna í þeim lagskipta vinnumarkaði sem 

var við lýði fyrir hrun þar sem stór hluti starfsfólks í mannvirkjagerð og framleiðslu voru 

innflytjendur en það voru einmitt geirar sem fóru sérstaklega illa út úr hruninu 

(Wojtynska, Skaptadóttir og Ólafs, 2011). Samkvæmt Friberg og Eldring (2013) urðu 

áberandi þáttaskil í fólksflutningum til Íslands eftir hrun og fram til 2012 þar sem hlutfall 

erlendra ríkisborgara lækkaði frá ári til árs. Botninum var náð árið 2012 þegar hlutfall 

þeirra var komið niður í 6,6% (Skaptadóttir, 2015). Samkvæmt Unni Dís Skaptadóttur 

(2015) voru eftirköst hrunsins ekki einungis aukið atvinnuleysi heldur einnig skertur 

aðgangur að áður opnum vinnumarkaði. Það lýsti sér í því að erfiðara var fyrir 

innflytjendur að verða sér út um vinnu, jafnvel nokkrum árum eftir hrun, þar sem meiri 

áhersla var lögð á tungumálakunnáttu og reynslu á íslenskum vinnumarkaði en áður hafði 

verið. Í ljósi þess að efnahagshrunið var hnattrænt og staðan í heimalandi erlendra 

ríkisborgara við störf hér á landi var í mörgum tilfellum slæm urðu margir eftir á Íslandi 

þrátt fyrir atvinnuleysi enda flestir með fullan rétt til atvinnuleysisbóta. Efnahagslegar 

sveiflur hafa því áhrif á fólksflutninga til Íslands auk þess að hafa áhrif á útilokun og aðild 

þeirra í samfélaginu.  

Kynjaskipting hefur verið áberandi einkenni fólksflutninga til Íslands og hefur að 

einhverju leyti endurspeglað eftirspurn á vinnumarkaði. Á Íslandi líkt og annars staðar 

hefur vinnumarkaðurinn verið kynjaskiptur í gegnum hugmyndafræði yfirráða karla og 

eðlishyggju þar sem störf eru flokkuð sem karl- eða kvenlæg (Mills, 2003). Þessi 

kynjaskipting er áberandi í mörgum greinum láglaunastarfa þar sem innflytjendur starfa 

að miklum hluta til. Samkvæmt Napierala og Wojtynska (2017) er ein af ástæðunum fyrir 

því að eftirspurn er eftir erlendum konum á íslenskum vinnumarkaði sú að breytingar hafa 

orðið á stöðu innfæddra kvenna með auknu jafnrétti og atvinnuþátttöku. Það skýrist af 

því að innfæddar konur hafa með auknum tækifærum til menntunar, starfsframa og nýju 

verðleikamati færst yfir í betur launuð og virt störf. Erlendar konur hafa því fyllt upp í 

tómarúmið á íslenskum vinnumarkaði og tekið við störfum innan kvennastéttanna sem 

einkennast af lágum launum og eru lítils metin í samfélaginu. Í greininni „Gendered 

Migration in Turbulent Times in Iceland“ (Júlíusdóttir o.fl. 2013) er þessi tilfærsla skoðuð 

og hvernig störf í þjónustu, fiskvinnslu, þrifum og umönnun missa táknrænt gildi sitt þegar 

hlutfall erlendra kvenna eykst í þeim störfum. Á níunda áratugnum var mikið flæði kvenna 

inn á íslenskan vinnumarkað sem fóru aðallega í störf í fiskvinnslu. Á þeim tíma voru um 

70% allra atvinnuleyfa gefin út fyrir störf í fiskiðnaði. Allt fram til 2006 voru konur í 

meirihluta innflytjenda á Íslandi en það breyttist í efnahagslegu uppsveiflunni á árunum 

fyrir hrun þar sem mikil eftirspurn var eftir erlendum körlum í vinnu innan 

mannvirkjagerðar og annarra skyldra geira. Í kjölfar efnahagshrunsins árið 2008 fækkaði 

erlendum karlmönnum á vinnumarkaði þar sem mikið atvinnuleysi leiddi til þess að fleiri 

karlar en konur fluttu úr landi (Skaptadóttir, 2015). Samkvæmt Napierala og Wojtynska 

(2017) fóru erlendar konur á íslenskum vinnumarkaði að mörgu leyti betur út úr hruninu 

en karlar. Það skýrist af því að konur voru líklegri til að starfa í grunnþjónustu samfélagsins 

og í framleiðslu til útflutnings, til dæmis við umönnun, þrif, þjónustu og fiskvinnslu, auk 

þess sem mikil uppbygging í ferðamannaiðnaði á árunum eftir hrun leiddi til eftirspurnar 

eftir konum í ýmis þjónustustörf. Aukin þjóðernisskipting á vinnumarkaði gerði það að 

verkum að þrátt fyrir aukið atvinnuleysi innfæddra kvenna sóttust þær ekki í störf með 

vísun í þjóðerni og því hafi eftirspurn eftir erlendum konum haldið áfram í kjölfar hrunsins. 

Í rannsókn þeirra kom í ljós að ríflega helmingur erlendra kvenna starfaði við þrif, hvort 

sem það var innan sérstakra fyrirtækja eða hjá hinu opinbera. Samkvæmt niðurstöðum 

greinarinnar er þessi aðskilnaður erlendra kvenna frá innfæddum á vinnumarkaði 

fastmótaður og hreyfanleiki erlendra kvenna að einhverju leyti takmarkaður við neðri lög 

vinnumarkaðarins óháð menntun og starfsreynslu. 

Vísbendingar eru um að breytingar séu að verða á íslenskum vinnumarkaði með 

auknum réttindabrotum og íþyngjandi harkvinnu meðal innflytjenda. Rannsóknir á þessu 

sviði benda til þess að innflytjendur á íslenskum vinnumarkaði búi við verri kjör en aðrir, 

eigi á mikilli hættu að verða fyrir barðinu á brotastarfsemi fyrirtækja og séu jaðarsettir í 

samfélaginu (Unnur Dís Skaptadóttir og Anna Wojtynska, 2019; ASÍ, 2019a). Þetta ástand 

virðist vera að færast í aukana og rímar það við rannsóknir erlendis frá þar sem meðal 

annars aukin umsvif starfsmannaleigna undir áhrifum nýfrjálshyggjunnar gera 

brotastarfsemi á annars regluföstum vinnumarkaði auðveldara fyrir (Friberg, 2016). 

Verkalýðsfélögin á Íslandi eru með sterkan regluramma þar sem kjarasamningar eru festir 

í lög og hlutfall launafólks í stéttarfélögum er hátt. Það hefur hins vegar reynst erfitt að 

framfylgja nægu eftirliti þegar ráðningarform eru ekki alltaf skýr vegna tilkomu milliliða í 

ráðningarferli fyrirtækja.  

Starfsmannaleigum á Íslandi hefur fjölgað á undanförnum árum í takt við fjölgun á 

erlendu verkafólki á vinnumarkaði. Starfsfólk á vegum þeirra er frá löndum innan 

Evrópska efnahagssvæðisins og aðallega frá Mið- og Austur-Evrópu. Þessi 

þjónustufyrirtæki eru áberandi í byggingariðnaðinum þar sem eftirspurn eftir iðnaðar- og 

verkamönnum er mikil. Samkvæmt Unni Dís Skaptadóttur og Önnu Wojtynska (2019) er 

staða þeirra verri en þeirra sem eru ráðnir milliliðalaust til fyrirtækja. Staða þeirra 

einkennist af litlu starfsöryggi, bágum kjörum og aðskilnaði, bæði landfræðilegum og 

félagslegum, frá samfélaginu. Algengt er að menntun þeirra og reynsla sé ekki metin og 

laun þeirra eru mun verri en annarra í svipuðum störfum. Algengt er að starfsfólk fái 

húsnæði í gegnum vinnuveitanda sinn en samkvæmt Unni Dís Skaptadóttur og Önnu 

Wojtynska (2019) ýtir það enn frekar undir slæma stöðu þeirra á vinnumarkaði. Skýringin 

á því er að starfsmaður verður háður vinnuveitanda bæði upp á lífsviðurværi og húsnæði. 

Það eykur enn á það valdaójafnvægi sem er við lýði með þeim afleiðingum að 

brotastarfsemi verður auðveldari en ella. Verkalýðshreyfingin bæði hér á landi og annars 

staðar á Norðurlöndunum hefur verið mótfallin notkun starfsmannaleigna í 

byggingariðnaði einfaldlega vegna þess mikla umfangs réttindabrota sem þar tíðkast 

(Friberg, 2016; ASÍ, 2019a). Í skýrslu ASÍ frá 2019 kemur fram að viðkvæm staða þeirra í 

íslensku samfélagi ýti undir hættu á launaþjófnaði og alvarlegum kjarasamningsbrotum.  

Í skýrslu ASÍ um erlent starfsfólk á íslenskum vinnumarkaði er rýnt í 

leiðréttingarkröfur sem Báran stéttarfélag, Eining-Iðja, Efling og VR gerðu fyrir hönd 

félagsmanna sinna. Þessar kröfur er aðeins hægt að skoða sem vísbendingu um hvernig 

málin standa vegna þess að líklegt þykir að innflytjendur leiti síður réttar síns en aðrir 

hópar. Samkvæmt Unni Dís Skaptadóttur og Önnu Wojtynska (2019) spilar þar inn í 

hræðsla við að missa vinnuna, jafnvel húsnæði, og upplýsingaskortur. Í skýrslunni kemur 

fram að rúmlega helmingur krafna var gerður fyrir innflytjendur sem eru aðeins rúmlega 

fjórðungur félagsmanna stéttarfélaganna sem um ræðir. Allar launakröfur sem þessi 

stéttarfélög gerðu voru samtals upp á 450 milljónir króna. Algengur launaþjófnaður var 

fólginn í því að ekki voru allir unnir tímar greiddir, yfirvinna var ekki greidd, óútskýrður 

frádráttur var af launum og menntun og reynsla var ekki reiknuð inn í laun. Auk þess voru 

háar fjárhæðir ekki greiddar vegna þess að fyrirtæki fóru í gjaldþrot og var það sérstaklega 

áberandi í byggingariðnaðinum. Samkvæmt ASÍ eru vísbendingar um að atvinnurekendur 

brjóti á réttindum starfsfólks á kerfisbundinn og vísvitandi hátt. Þar hefur meðal annars 

verið notuð víðþekkt aðferð kennitöluflakks þar sem fyrirtæki fer í gjaldþrot en heldur 

áfram rekstri á annarri kennitölu í þeim tilgangi að komast undan launagreiðslum og 

öðrum skuldbindingum. Tillaga verkalýðshreyfingarinnar til að koma í veg fyrir 

launaþjófnað og önnur brot gegn launafólki er að binda í lög refsingu og sektargreiðslur á 

þau fyrirtæki sem brjóta á sínu starfsfólki. Samkvæmt henni hagnast fyrirtæki á 

réttindabrotum og launaþjófnaði vegna þess að fyrirtækjum er einungis gert að greiða til 

baka þá upphæð sem stolið var með tiltölulega litlum aukakostnaði. Auk þess telur hún 

að auka þurfi vinnustaðaeftirlit og upplýsingamiðlun.  

Niðurstöður skýrslu ASÍ (2019a) eru að vinnumarkaður á Íslandi sé tvískiptur, annars 

vegar meirihluti launafólks þar sem réttindabrot eru sjaldséð og laun góð og hins vegar 

minnihluti þar sem erlent fólk starfar og réttindabrot eru algeng og alvarleg. Þessi þróun 

hefur verið sýnileg í öðrum löndum í Vestur-Evrópu þar sem vinnumarkaðurinn er 

lagskiptur og innflytjendur verma oft á tíðum neðsta þrepið (Friberg og Eldring, 2013; 

Standing, 2011). Þessi aðskilnaður innflytjenda frá innfæddum á íslenskum vinnumarkaði 

er varhugaverð þróun og hana þarf að skoða í samhengi við aðra þætti í samfélaginu sem 

stuðla að jaðarsetningu og útilokun innflytjenda. 

6 Íslensk sjálfsmynd og orðræða í tengslum við innflytjendamál 

Mannfræðingar hafa beint sjónum sínum að því hvernig hugmyndafræði sem einkennir 

etníska hópa stuðlar að sameiningu ólíkra einstaklinga innan einnar sjálfsmyndar. Í því 

samhengi hefur hugtakið sjálfsmynd þjóðar verið notað til að varpa ljósi á hvernig þjóðir 

skilgreina sig út frá hinum ýmsu menningarlegu, félagslegu og líffræðilegu þáttum 

(Eriksen, 2010a). Mannfræðingar hafa sýnt fram á að tilurð og mikilvægi sjálfsmyndar 

þjóðar skapast í gegnum samskipti og samanburð við aðrar þjóðir. Íslenskir fræðimenn 

hafa beint sjónum að því hvernig sögulegt samhengi sjálfstæðisbaráttu Íslands átti þátt í 

því að styrkja sjálfsmynd þjóðarinnar. Það hafi verið mikilvægt að skilgreina land og þjóð 

sem aðskilda Dönum bæði í menningarlegu og félagslegu tilliti til þess að réttlæta 

sjálfstæði þjóðarinnar (Guðmundur Hálfdánarson, 2001). Fræðimenn hafa sýnt fram á að 

íslenska tungumálið er miðlægt í sjálfsmynd þjóðarinnar. Samkvæmt Guðmundi 

Hálfdánarsyni (2001) hefur tungumálið þann eiginleika að sameina nútíð og fortíð 

Íslendinga og þannig stuðla að sameiningu þjóðarinnar. Hugmyndir um lýðræðislegt 

jafnaðarsamfélag með jöfnum tækifærum fyrir alla hefur líka verið mikilvægur þáttur í 

sjálfsmynd Íslendinga. Mannfræðingar hafa sett sjálfsmynd íslensku þjóðarinnar í 

samhengi við hvernig innflytjendur fá aðgang að íslensku samfélagi og á hvaða hátt þeir 

eru útilokaðir. Einnig hefur sjónum verið beint að því hvernig orðræða í tengslum við 

erlent fólk á Íslandi felur í sér öðrun og dregur skil á milli „þeirra“ og „okkar“. Í samfélagi 

þar sem hugmyndir um félagslegan jöfnuð og stéttleysi eru áberandi hefur bág staða 

erlends fólks á íslenskum vinnumarkaði líklega verið réttlætt í gegnum hugmyndafræði 

yfirburða (Eriksen, 2010b). Það vekur upp spurningar um hvað það er í orðræðu og 

sjálfsmynd Íslendinga sem réttlætir kerfisbundna mismunun erlends fólks á íslenskum 

vinnumarkaði og viðheldur aðskilnaði innflytjenda og innfæddra.  

Íslenska tungumálið er stór hluti af íslenskri sjálfsmynd og tíðrætt hefur verið um 

mikilvægi þess að varðveita tungumálið og viðhalda því. Á síðari árum í kjölfar fjölgunar 

erlends fólks á Íslandi hefur orðræða í tengslum við aðlögun innflytjenda að miklu leyti 

snúið að áhyggjum og vangaveltum um framtíð og notkun tungumálsins (Skaptadóttir og 

Innes, 2017). Samkvæmt Guðmundi Hálfdánarsyni (2001) er tungumálið órjúfanlegur 

hluti þess að tilheyra þjóðinni og mikilvægur þáttur í íslenskri þjóðernishyggju. Hann 

bendir á að í sjálfstæðisbaráttu Íslands hafi tungumálið spilað veigamikinn þátt í 

röksemdafærslu þess að Íslendingar væru afmörkuð þjóð með eigin sögu og menningu. 

Hugmyndir um hreinleika tungumálsins hafa verið áberandi einkenni 

þjóðernishyggjunnar. Þær hugmyndir hafa verið rökstuddar í gegnum litla breytingu á 

tungumálinu frá landnámi og með vísun í óspillta náttúru og samleitni þjóðarinnar. Í 

gegnum þessar hugmyndir um hreinleika hefur það verið algeng sýn að önnur og stærri 

tungumál séu ógn sem steðji að íslensku. Tungumálið snýr því ekki aðeins að hagnýtum 

þáttum til þess auðvelda samskipti milli fólks heldur einnig táknrænum gildum sem stuðla 

að sameiningu þjóðarinnar (Guðmundur Hálfdánarson, 2001). Í ljósi þess hafa vaknað upp 

spurningar tengdar því hvernig og hvort þeir sem tala litla eða bjagaða íslensku án 

sameiginlegrar tengingar við sögu og gildi þjóðarinnar fái aðgang að samfélaginu 

(Skaptadóttir og Innes, 2017). Mannfræðingar hafa beint sjónum sínum að því hvernig 

tungumálið á þátt í að viðhalda félagslegum mörkum samfélagsins, hvernig innflytjendur 

og erlent fólk upplifir það að læra tungumálið og hvort það sé nauðsynlegt til þátttöku í 

íslensku samfélagi (Skaptadóttir og Innes, 2017). 

Samkvæmt Unni Dís Skaptadóttur og Pamelu Innes (2017) hefur mikilvægi 

tungumálsins fyrir íslenska sjálfsmynd endurspeglast í stefnumörkun stjórnvalda sem 

miðar að því að varðveita tungumálið. Það hefur verið sýnilegt í innflytjendastefnu 

stjórnvalda þar sem tungumálið er bæði sett fram sem samskiptaleið til að auðvelda 

þátttöku í íslensku samfélagi en líka sem þjóðartákn sem tengir saman fortíð og nútíð. 

Stjórnvöld setja kröfu um 150 klukkustunda tungumálanámskeið fyrir þá sem sækja um 

ótímabundið dvalarleyfi og koma frá löndum utan Evrópska efnahagssvæðisins auk þess 

sem allir sem sækja um íslenskan ríkisborgararétt þurfa að standast íslenskupróf. Þrátt 

fyrir þessar kröfur hafa stjórnvöld takmarkaða ábyrgð á því að tryggja nýjum íbúum 

landsins aðgang að tungumálanámskeiðum. Viðvarandi vandamál í tengslum við 

íslenskukennslu hefur verið skortur á kennurum, námsgögnum og fjármagni sem hefur 

bitnað á gæðum kennslunnar og aðgengi að henni. Ríkið styrkir námskeiðahaldara og 

gefur út formleg viðmið tengda kennsluskrá mismunandi stiga innan námsins en að öðru 

leyti sjá einkaaðilar um rekstur skólanna. Þátttakendur á námskeiðunum borga svo úr 

eigin vasa en þeir sem eru virkir á vinnumarkaði geta fengið hluta kostnaðarins 

endurgreiddan frá sínu stéttarfélagi (Skaptadóttir og Innes, 2017). 

Áherslan á að innflytjendur læri íslensku hefur verið áberandi í orðræðu samfélagsins. 

Þar er algengt að áhyggjum sé lýst yfir áhugaleysi og seinagangi innflytjenda við að læra 

og tala íslensku. Í þeirri orðræðu er sökinni yfirleitt alltaf beint að einstaklingnum og 

áhugaleysi hans en ekki að ábyrgð stjórnvalda og vinnumarkaðarins við að efla og 

auðvelda aðgang að tungumálanámskeiðum (Skaptadóttir og Innes, 2017). Rannsóknir 

hafa sýnt fram á að meirihluti innflytjenda á Íslandi vill læra íslensku til hagnýtingar í 

daglegu lífi. Í greininni „Immigrant Experiences of Learning Icelandic and Connecting with 

the Speaking Community“ (Skaptadóttir og Innes, 2017) kemur fram að innflytjendur hafa 

aðra sýn á að læra íslenskt tungumál en innfæddir. Þeim er umhugað um að læra 

tungumálið til að auðvelda daglegt líf og þátttöku í íslensku samfélagi og menningu en 

hafa ekki endilega hug á því að verða íslenskir í gegnum tungumálið. Skýringar á því er 

meðal annars að finna í hugmyndum mann- og félagsfræðinnar um þverþjóðleika 

innflytjenda. Þverþjóðleiki vísar til þeirra tengsla sem innflytjendur halda við upprunaland 

sitt á tímum hnattvæðingar þar sem samskiptatækni og samgöngur gera fólki kleift að 

vera þátttakendur í fleiri en einu samfélagi á sama tíma (Eriksen, 2010a). Þegar bæði 

félagsleg og pólitísk tengsl innflytjenda við heimalandið eru sterk eiga hugmyndir um að 

breyta um þjóðerni ekki við rök að styðjast.  

Meirihluta erlends fólks á íslenskum vinnumarkaði, aðallega frá Mið- og Austur-

Evrópu, þurfa ekki að fara á íslenskunámskeið til að geta búið og starfað á Íslandi. 

Samkvæmt Önnu Wojtynska og Unni Dís Skaptadóttur (2019) jukust tungumálakröfur 

vinnuveitenda í kjölfar efnahagshrunsins sem leiddi til þess að tungumálið var í auknum 

mæli notað til að viðhalda ójafnræði á vinnumarkaði. Þessi aukna áhersla vinnuveitenda 

á tungumálakunnáttu þeirra sem ráðnir voru til starfa skýrðist ekki af eðli vinnunnar, það 

er að segja að íslenska var ekki nauðsynlegt tól til að geta unnið umrædda vinnu, heldur 

var hún fremur notuð sem réttlæting á því að Íslendingar fremur en erlent fólk fengi 

vinnuna. Þær benda á að störf sem erlendir ríkisborgarar hafi átt aðgang að á árunum fyrir 

efnahagshrunið hafi eftir það verið að einhverju leyti takmörkuð við íslenskumælandi 

atvinnuleitendur. Svo virðist sem ákveðinnar þverstæðu gæti annars vegar í stefnu 

stjórnvalda þar sem fólk frá löndum innan Evrópska efnahagssvæðisins fær ekki að sækja 

gjaldfrjáls tungumálanámskeið á vegum ríkisins og hins vegar þeirri auknu áherslu sem 

lögð er á tungumálakunnáttu á vinnumarkaði. Þessi breytta áhersla vinnumarkaðarins 

getur átt þátt í auknu atvinnuleysi erlends fólks á Íslandi og gert það að verkum að 

innflytjendur festist í láglaunastörfum. Samkvæmt Önnu Wojtynska og Unni Dís 

Skaptadóttur (2019) er atvinnuleysi meðal erlends fólks hlutfallslega meira en þeirra 

innfæddu. Algengt er að erlendir ríkisborgarar starfi í neðri lögum íslenska 

vinnumarkaðarins þar sem hlutfall innfæddra er lágt (Unnur Dís Skaptadóttir og Anna 

Wojtynska, 2019). Á þeim vinnustöðum eru miklar líkur á að samskipti milli samstarfsfólks 

fari fram á öðru tungumáli en íslensku. Tækifæri þess fólks til að spreyta sig á tungumálinu 

í samskiptum við innfædda eru því oft takmörkuð við formleg samskipti við afgreiðslufólk 

og opinbera starfsmenn. Í ljósi þess að hornsteinn þess að ná góðum tökum á tungumáli 

er æfing hefur skortur á aðgengi að samfélagi innfæddra gert það að verkum að erfitt 

getur verið að öðlast færni í íslensku tungumáli. Á meðan tungumálið getur auðveldað 

innflytjendum að verða þátttakendur í íslensku samfélagi hefur það ekki stuðlað að 

víðtækum aðgangi að samfélaginu og uppbyggingu þess (Skaptadóttir og Innes, 2017). 

Niðurstöður rannsóknar Unnar Dísar Skaptadóttur og Pamelu Innes (2017) benda til þess 

að hreinleikahugmyndir um tungumálið sem þjóðartákn Íslendinga hafi oft á tíðum 

hindrað aðgang innflytjenda að íslensku samfélagi.  

Annar mikilvægur þáttur í íslenskri sjálfsmynd er tengdur hugmyndum Íslendinga um 

lýðræðislegt jafnaðarsamfélag þar sem aðgengi að heilbrigðiskerfi og menntun eru jöfn. 

Samkvæmt því er kynjajafnrétti og félagslegur jöfnuður talin mikilvæg einkenni íslensks 

samfélags (Unnur Dís Skaptadóttir, 2011). Samkvæmt Eriksen (2010b) er algengt að 

félagslegur ójöfnuður sé réttlættur og útskýrður í gegnum ákveðna hugmyndafræði. Í 

grein Durrenberger (1996) skoðar hann þá hugmyndafræði sem á þátt í því að viðhalda 

hugmyndum Íslendinga um stéttlaust samfélag. Afneitun Íslendinga á stéttaskiptingu 

skoðar hann í samhengi við hugmyndafræði jöfnuðar og einsleitni þar sem áhersla á 

sjálfstæði einstaklingsins er á kostnað samfélagslegra þátta. Einsleitni vísar meðal annars 

til þess að íslenskt tungumál viðhaldi jafnaðarhugmyndum innan samfélagsins vegna þess 

að mállýskur tengdar stéttaskiptingu hafa ekki verið sýnilegar. Samkvæmt honum hafa 

Íslendingar tilhneigingu til að líta á ójöfnuð ekki sem afleiðingu formgerðar samfélagsins 

heldur frekar sem einstaklingsbundið vandamál. Í þeim hugmyndum er einstaklingnum 

kennt um slæma stöðu sína, félagslega og efnahagslega, með vísun í persónulegra 

eiginleika. Í ljósi þess að nokkur ár eru frá því að Durrenberger fjallaði um stéttarafneitun 

á Íslandi þarf að hafa í huga þær þjóðfélagsbreytingar sem orðið hafa á undanförnum 

árum. Niðurstöður úr rannsókn Guðmundar Ævars Oddssonar (2010) á stéttarvitund 

Íslendinga í kjölfar efnahagshrunsins benda til þess að goðsögnin um stéttleysi sé lífseig í 

íslensku samfélagi og þá sérstaklega í hópi þeirra sem eru ofarlega í stéttarkerfinu. Hann 

bendir þó á að aukin stéttarvitund hafi orðið á Íslandi, bæði á árunum fyrir hrun þegar 

fjöldi nýríkra jókst til muna með tilheyrandi neyslu og sýndarmennsku auk þess sem 

efnahagshrunið og kreppan sem það leiddi til hafi enn fremur aukið á stéttarvitund. 

Samkvæmt Guðmundi Ævari Oddssyni (2010) hefur efnahagslegur ójöfnuður á Íslandi 

aukist hraðar en í öðrum OECD-ríkjum á síðustu árum. Hann leitar skýringa á því í 

nýfrjálshyggjuvæðingu sem einkennt hefur þjóðfélagsbreytingar síðustu ára. Samhliða því 

eru vísbendingar um að stéttaskipting á Íslandi sé að aukast. Í orðræðugreiningu 

Guðmundar Ævars Oddssonar (2011) á fjölmiðlaumræðu í Morgunblaðinu um jöfnuð á 

Íslandi eru vísbendingar um að stór hluti Íslendinga líti enn á Ísland sem stéttlaust 

samfélag þar sem jöfnuður sé mikill.  

Hugmyndafræði um jöfnuð er þannig mikilvægur þáttur í íslenskri sjálfsmynd. Það 

vekur upp spurningar hvernig litið er á stöðu erlendra ríkisborgara og innflytjenda í 

íslensku samfélagi. Formleg stefna íslenskra stjórnvalda í málaflokki innflytjenda leggur 

áherslu á jöfn tækifæri fyrir alla. Það endurspeglar reglugerðir Evrópusambandsins þar 

sem mismunun á erlendu starfsfólki sem flytur milli landa innan Evrópska 

efnahagssvæðisins er óheimil. Algengt hefur verið að erlent fólk sem flyst til landsins hafi 

fyrirframgefnar hugmyndir um að hér ríki mikið félagslegt jafnrétti (ASÍ, 2019b). 

Rannsóknir á bæði brotastarfsemi á íslenskum vinnumarkaði og aukning á harkvinnu 

erlends starfsfólk hafa hins vegar sýnt fram á að jafnrétti virðist ekki ná til allra hópa í 

íslensku samfélagi (Unnur Dís Skaptadóttir og Anna Wojtynska, 2019; ASÍ, 2019a).  

Unnur Dís Skaptadóttir (2015) og Kristín Loftsdóttir (2017) hafa varpað ljósi á 

orðræðu sem hefur verið sýnileg í tengslum við vinnutengda fólksflutninga til Íslands. 

Vinnuafl var notað í þeirri orðræðu sem samheiti yfir fólk sem kom á íslenskan 

vinnumarkað frá Austur- og Mið-Evrópu og starfaði í neðri lögum lagskipts 

vinnumarkaðar. Einkenni þeirrar orðræðu endurspeglar hugmyndir um ódýrt og 

tímabundið vinnuafl. Samkvæmt Unni Dís Skaptadóttur (2011) voru sein viðbrögð 

íslenskra stjórnvalda við auknu flæði innflytjenda til landsins og skortur á formlegri stefnu 

í aðlögun þeirra merki um að stjórnvöld litu aðallega á fólk sem kom til landsins sem 

tímabundið vinnuafl en ekki þátttakendur í íslensku samfélagi. Það hefur sýnt sig að þrátt 

fyrir hugmyndir bæði stjórnvalda, vinnuveitenda og í sumum tilfellum innflytjenda sjálfra, 

um tímabundna dvöl hafa margir ílengst. Tímabundnar ráðningar á erlendu starfsfólki á 

Íslandi hafa aukist á síðustu árum og hefur það samkvæmt Unni Dís Skaptadóttur og Önnu 

Wojtynska (2019) skapað aðstæður sem einkennast af harki og frekari jaðarsetningu 

þeirra. Líkt og rannsóknir bæði hérlendis og erlendis hafa sýnt fram á hefur ein af 

réttlætingum þess að innflytjendum sé mismunað á vinnumarkaði verið fólgin í 

hugmyndum tengdum tímabundinni dvöl (Friberg, 2016; Anderson, 2010).  

Samkvæmt Unni Dís Skaptadóttur og Kristínu Loftsdóttur (2019) hafa hugmyndir um 

erlent starfsfólk sem vinnuafl haft þau áhrif að fjölbreytileiki einstaklinga innan hópsins 

verður ósýnilegur auk þess sem hnattrænt ferli vinnutengdra fólksflutninga og það 

ójafnræði sem því fylgir er ekki viðurkennt. Hugmyndir um tímabundið, ódýrt vinnuafl 

hafa því að einhverju leyti réttlætt bága stöðu erlendra ríkisborgara á íslenskum 

vinnumarkaði. Orðræðan um ódýrt tímabundið vinnuafl sem óþarfi er að fái réttláta 

meðferð á íslenskum vinnumarkaði endurspeglast í ummælum Ásgeirs Jónssonar, 

núverandi seðlabankastjóra Íslands, á forsíðu Fréttablaðsins 18. apríl 2019 í aðdraganda 

kjarasamninga á almennum vinnumarkaði: „Þær hækkanir á lægstu launum sem kveðið 

er á um í nýjum kjarasamningum, eru til þess fallnir að verðleggja hluta af erlenda 

vinnuaflinu hér á landi út af vinnumarkaðnum. Þannig munum við ekki sjá sömu krafta og 

áður ýta hagkerfinu áfram.“ (Minni þörf á vinnuafli að utan, 2019). Þessi ummæli varpa 

ljósi á þrjú fyrirbæri sem hafa verið sýnileg í orðræðu um vinnutengda fólksflutninga. Í 

fyrsta lagi talar Ásgeir um að verðleggja manneskjur og það endurspeglar vöruvæðingu 

erlends starfsfólks undir áhrifum nýfrjálshyggjunnar þar sem fólk er hlutgert sem vara 

sem gengur kaupum og sölum innan markaðshagkerfisins (Anderson, 2010). Í öðru lagi 

má skilja af orðum hans að almenn launaþróun á íslenskum vinnumarkaði eigi ekki að ná 

til erlends starfsfólks. Það endurspeglast í ummælunum þar sem hann mælir gegn því að 

verðleggja erlent vinnuafl út frá vinnumarkaðinum. Í þriðja lagi varpar hann ljósi á að 

hagsmunir íslenskra fyrirtækja og aukin tækifæri til auðsöfnunar hafa verið gerð möguleg 

vegna erlends starfsfólks, viðkvæmni þeirra og lágra launa á íslenskum vinnumarkaði. 

Þessi ummæli og önnur lík þeim hafa verið áberandi í íslenskri samfélagsumræðu síðustu 

ára. Samkvæmt Þóru Christiansen og Erlu S. Kristjánsdóttur (2016) er algengt að talað sé 

um að það sé allt í lagi að erlent verkafólk fái störf sem að Íslendingar kæri sig ekki lengur 

um. Því er oft kennt um félagslegt undirboð og það geti verið ánægt með það að fá betri 

tekjur en í upprunalandinu. Þessi orðræða samkvæmt þeim felur í sér jaðarsetningu og 

réttlætingu á verri stöðu erlends fólks á íslenskum vinnumarkaði.  

Kristín Loftsdóttir (2017) setur orðræðuna um ódýrt vinnuafl í samhengi við víðtækari 

hugmyndir innan norræna samfélaga þar sem lönd og fólk innan Austur-Evrópu eru 

staðsett sem ekki fullkomlega evrópsk. Algengt var að hugmyndir um erlent verkafólk í 

Vestur-Evrópu í byrjun 21. aldarinnar hefðu snúist um að Austur-Evrópubúar væru ógn, 

ásamt múslimum og hælisleitendum, við grunngildi vestrænna samfélaga. Hún tengir það 

við nýrasisma sem einkennist af hugmyndum um óyfirstíganlegum menningarmun. Hún 

greinir orðræðuna sem var sýnileg á Íslandi í efnahagslega uppganginum þar sem 

staðalímyndir um Litháa sem glæpamenn og Austur-Evrópubúa sem vinnuafl voru 

áberandi. Afleiðingar þessarar orðræðu og hvernig manneskjur eru gerðar ómennskar í 

gegnum vöruvæðingu og líkingu við afl telur hún vera nýrasisma.  

 Kristín Loftsdóttir (2015) hefur varpað ljósi á sögulegt samhengi rasisma á Íslandi 

og þá algengu hugmynd að þjóðin hafi staðið fyrir utan þá kynþáttafordóma sem einkenna 

sögu Evrópu. Hún bendir á að tilraun Íslendinga til að staðsetja þjóð og land innan 

siðmenningar Evrópu hafi falið í sér skýra afstöðu innan kynþáttahyggjunnar. Hugtakið 

sakleysi þjóðar sé því lýsandi fyrir brautargengi orðræðunnar um erlent fólk sem vinnuafl 

og glæpamenn. Hún vill meina að í raun sé íslensk sjálfsmynd enn að gera tilraunir til þess 

að staðsetja land og þjóð innan vestrænnar siðmenningar og sem fullkomlega evrópska. 

Orðræðan í tengslum við vinnuafl og glæpastarfsemi náttúrugerði lága stöðu sumra 

þjóða, meðal annars Pólverja og Litháa, í hnattræna valdastiganum. Brautargengi 

þessarar orðræðu, samkvæmt Kristínu Loftsdóttur (2017), öðlaðist táknrænt gildi í 

sjálfsmynd Íslendinga og gaf til kynna hversu langt íslensk þjóð hafði náð í valdastiga 

heimsins miðað við aðrar þjóðir.  

Samspil íslenskrar sjálfsmyndar og staðbundinnar orðræðu um erlent fólk á íslenskum 

vinnumarkaði hefur að einhverju leyti réttlætt þann ójöfnuð sem erlent fólk verður fyrir í 

íslensku samfélagi. Hreinleikahugmyndir um íslensku og skertur möguleiki innflytjenda 

við að ná tökum á tungumálinu hefur stuðlað að jaðarsetningu og útilokun innflytjenda. 

Hnattræn misskipting hefur verið túlkuð í staðbundnu samhengi við Ísland. Hugmyndir 

mannfræðinnar um að skoða það hnattræna út frá því staðbundna eru nytsamlegar til að 

skilja samspil ólíkra þátta í jaðarsetningu erlends fólks í íslensku samfélagi (Eriksen, 

2010b).  

Umræður og lokaorð

Hér hefur verið fjallað um ólíka þætti sem hafa áhrif á stöðu erlends starfsfólks á 

íslenskum vinnumarkaði. Varpað hefur verið ljósi á þær víðtæku breytingar sem eru að 

verða á vinnumörkuðum víðs vegar í Evrópu. Greint hefur verið frá kenningum og 

hugtökum sem þverþjóðlegar rannsóknir á vinnutengdum fólksflutningum hafa notast við 

líkt og hnattvæðing, nýfrjálshyggja og hugmyndir um vaxandi harkstétt. Farið hefur verið 

yfir hverjir það eru sem hafa ólíkan aðgang að íslenskum vinnumarkaði, og hvers vegna. 

Hugmyndafræði rasisma hefur verið tengd við innflytjendastefnur innan Evrópu og stöðu 

erlends starfsfólks frá Mið- og Austur-Evrópu á íslenskum vinnumarkaði. Notast hefur 

verið við skýrslur og rannsóknir gerðar hérlendis á því sem mætir mörgu erlendu 

starfsfólki á íslenskum vinnumarkaði. Sýnt hefur verið fram á notagildi feminískra 

kenninga um samtvinnun til að skýra síaukna lagskiptingu á íslenskum vinnumarkaði og 

hvernig félagsleg flokkun um kyn, þjóðerni og stétt móta veruleika innflytjenda á Íslandi. 

Mikilvægir þættir í sjálfsmynd Íslendinga, tungumálið og hugmyndir um jöfnuð, hafa verið 

settir í samhengi við orðræðu í tengslum við innflytjendur. Áberandi umræðu í tengslum 

við fjölgun erlends starfsfólks í íslensku samfélagi hefur verið gerð skil og hvernig öðrun 

og skilin milli „þeirra“ og „okkar“ birtast í þeim. Stuðst hefur verið við nálgun 

mannfræðinnar sem miðar að heildrænni sýn og því að skoða það staðbundna í tengslum 

við það hnattræna.   

Staða erlends starfsfólks á vinnumörkuðum í hátekjulöndum í Evrópu sem lýst hefur 

verið í þessari ritgerð er bein afleiðing aukinna vinsælda nýfrjálshyggjuhugmynda um 

frjálsan markað á sem flestum sviðum. Þær hugmyndir setja hagsmuni fyrirtækja í forgang 

við stefnumótun tengda fólksflutningum og hafa ýtt undir áherslu á sveigjanleika 

vinnumarkaðarins. Skörp skil hafa verið dregin milli þeirra sem hafa aðgang að 

sameiginlegum vinnumarkaði innan Evrópusambandsins og Evrópska efnahagssvæðisins 

og þeirra sem koma frá löndum utan þess svæðis. Hugmyndafræði rasisma hefur verið 

notuð til að réttlæta þá forgangsröðun sem stuðst er við á evrópskum landamærum og 

hreyfanleiki fólks frá hnattræna suðrinu hefur verið verulega takmarkaður.  

Afleiðingar nýfrjálshyggjuhugmynda á staðbundna vinnumarkaði í Evrópu hafa verið 

skoðaðar í tengslum við vaxandi hóp fólks á heimsvísu sem tilheyrir hinni svokölluðu 

harkstétt og á það sameiginlegt að búa við takmarkað öryggi á vinnumarkaði. Erlent 

starfsfólk hefur verið sá hópur sem á í mestri hættu á að verða fórnarlömb versnandi 

stöðu þeirra á vinnumarkaði sem tilheyra harkstétt. Þessi staða einkennist af óöryggi, 

tímabundnum störfum, tíðum réttindabrotum, bágum kjörum og félagslegri einangrun. 

Starfsmannaleigur hafa átt stóran þátt í aukinni harkvinnu erlends starfsfólks hér á Íslandi 

og víða annars staðar. Þær hafa svarað eftirspurn á vinnumarkaði eftir starfsfólki í 

tímabundin láglaunastörf og stuðlað að nýjum leiðum í kerfisbundnum vinnutengdum 

fólksflutningum. 

Staða erlends starfsfólks á íslenskum vinnumarkaði hefur litast af því hnattræna 

umhverfi sem einkennir vinnutengda fólksflutninga. Orðræða í íslensku samfélagi um 

erlent starfsfólk hefur endurspeglað ákveðnar hugmyndir sem tengjast jafnframt 

sjálfsmynd þjóðarinnar og hver tilheyrir henni. Þessi orðræða hefur varpað ljósi á það 

hvernig slæm staða erlends starfsfólks á íslenskum vinnumarkaði er útskýrð, réttlætt og 

henni viðhaldið. Þar gegna hugmyndir um íslenska tungu, það að líta á starfsfólk fyrst og 

fremst sem tímabundið vinnuafl, og hugmyndir um samfélag jöfnuðar sem lítur fram hjá 

stöðu erlends fólks lykilhlutverki. Íslenskan og mismikil þekking á henni hefur verið notuð 

til að viðhalda aðskilnaði innfæddra og erlendra á vinnumarkaði. Hversu miklar kröfur eru 

gerðar um tungumálakunnáttu til ákveðinna starfa breytist þó í takt við efnahagsstöðu 

þjóðarinnar og þörf fyrir erlent starfsfólk. Víðtæk notkun á orðinu erlent „vinnuafl“ sem 

samheiti yfir allt erlent starfsfólk á Íslandi hefur verið tengd við nýrasisma. Að líta á erlent 

starfsfólk sem tímabundið vinnuafl en ekki einstaklinga sem tilheyra íslensku samfélagi 

auðveldar brotastarfsemi gegn þeim á vinnumarkaði og réttlætir verri stöðu þeirra þar og 

í samfélaginu almennt. Tímabundnar og óbeinar ráðningar hafa aukist á íslenskum 

vinnumarkaði og eiga þátt í því að grafa enn frekar undan réttindum og kjörum erlends 

launafólks. Ef viðhorf atvinnurekenda, stjórnvalda og jafnvel einstaklingsins sjálfs byggjast 

á hugmyndum um tímabundna dvöl eru meiri líkur á að léleg laun og vinnuskilyrði 

viðgangist og starfsfólk sé hlunnfarið og jaðarsett. Algeng afleiðing hugmynda um 

tímabundna dvöl er að laun erlends starfsfólks séu borin saman við laun í upprunalandinu 

og lág laun þannig réttlætt. Mikilvægi hugmynda um íslenskt jafnaðarsamfélag í 

sjálfsmynd Íslendinga hefur ekki tekið tillit til jafnréttis erlends starfsfólks. Orðræðan hér 

að framan hefur dregið skil á milli „þeirra“ og „okkar“ sem hefur leitt til þess að litið er 

fram hjá ójafnrétti sem blasir við erlendu starfsfólki á íslenskum vinnumarkaði.  

Íslenskur vinnumarkaður er lagskiptur og erlent starfsfólk vermir þar neðstu þrepin. 

Það er í mikilli hættu á að verða fórnarlömb launaþjófnaðar og kjarasamningsbrota. Laun 

þess eru lægri en innfæddra í sömu störfum og algengt er að menntun og reynsla þess sé 

ekki metin. Hreyfanleiki fólksins takmarkast að miklu leyti við neðri lög vinnumarkaðarins 

og innan starfa sem einkennast af lágum launum og lítilli virðingu. Kynjaskipting innan 

þess hluta vinnumarkaðarins er skýr og hefur haft áhrif á mismunandi veruleika kvenna 

og karla sem starfa þar. Lagskipting vinnumarkaðarins, byggð á þjóðerni, kyni og stétt, er 

varhugaverð þróun í íslensku samfélagi. Mikilvægt er að erlendir ríkisborgarar að störfum 

hér á landi séu ekki skilgreindir út frá hugmyndum um tímabundið vinnuafl sem þjóni 

hagsmunum hagvaxtar heldur fremur sem fullgildir þátttakendur í íslensku samfélagi. 

Bæta þarf regluverk og eftirlit með brotastarfsemi á vinnumarkaði til þess að tryggja að 

mannréttindi þessa hóps séu virt. 

 

 

____________________________________ 

